
ЎРТА ОСИЁ ВА ЕВРОПА ЎРТАСИДАГИ ИҚТИСОДИЙ АЛОҚАЛАРИДА МОСКВА ДАВЛАТИНИНГ ТУТГАН ЎРНИ ХУСУСИДА (XVI-XVII  асрлар)
Москва давлати ҳудуди жаҳон савдосининг ғарб-шарқ йўналишидан шимол-жануб йўналишига ўзгариши оқибатида қуруқликдаги жаҳон савдосининг марказларидан бирига айланган. Бу эса Ўрта Осиё давлатлари ва Россия ўртасидаги дипломатик муносабатларнинг йўлга қўйилишига хизмат қилган. 

XVI асрга келиб, марказлашган Россия давлатининг ташкил топиши билан унинг ҳудудий-географик имкониятлари кенгайган. Шу сабабдан, жанубий ўлкаларга олиб борадиган савдо йўлларида ўзгаришлар юз бериб, улар фаолияти такомиллашган. Савдо йўллари орқали туташадиган чегара ва йирик савдо шаҳарларида божхоналар фаолият юритган. Россия ҳудудида рус ҳукумати фармони билан ташкил этилган божхоналар карвон йўллари бўйлаб жойлашган бўлиб, улар Астрахань, Оренбург, Орск, Троицк, Семипалатинск, Петропавловск, шунингдек, Россиянинг деярли барча шаҳарларида мавжуд эди.

Ўрта Осиё савдогарларининг Астрахандан ташқари Москва давлати ҳудудларидаги савдо фаолиятлари ҳам Ўрта Осиё ҳақида европаликлар томонидан маълумотлар тўпланишида муҳим роль ўйнаган. Европалик савдогарлар билан бевосита савдо олиб борилиши ва уларга таклиф этилган Ўрта Осиё савдо моллари уларнинг Ўрта Осиё ҳақидаги дунёқарашларини бойитган. Шу сабабдан Ўрта Осиёдан олиб келинадиган савдо молларига алоҳида эътибор билан қараганлар.

“Татариядан (Уралдан шарқдаги ҳудудлар – А.Э) Москвага кўпгина  от​лар ва кигиз олиб келадилар. Татар халқларига мансуб қалмиқ ва чиғатой татарлари, шунингдек, нўғай татарларидан шарқда, Каспий денгизи ортида яшовчи “яшил қалпоқли” татарлар кўп миқдорда фақат ипак матолар олиб келадилар. Бу халқлар эса бу ердан туз, отнинг қайиш югани, тери ва кийимлар сотиб оладилар” [1, с. 61].
XVI асрда А. Женкинсон ва Р. Жонсонлар томонидан Анлияга етка​зил​ган маълумотга кўра, Астрахан ва Москвага Бухородан мушк, ровоч, кул​ранг анбар, пахта матоси, ипак, бўёқлар олиб келинган. XVII асрда эса ипак, пахта матолари, гиламлар, кимхоб, турли рангдаги ипак маҳсулотларидан ташқари Бақтриянинг қимматбаҳо тошлари ва машҳур қиличлари олиб ке​лин​ган.  Европада Ўрта Осиёнинг иқтисодий имкониятлари ҳақидаги маъ​лу​мотлар кўпайиб борган сари,  Ўрта Осиёлик савдогарлар томонидан Россия орқали Европа мамлакатларига чиқарадиган маҳсулотларининг турлари кўпайиб борган. 

1593 йилнинг июнь-декабрь ойларида Москвада бўлган Австрия им​пе​ра​тори Рудольф II нинг элчиси Стефан Гейснинг сўзларига қараганда, “Бу улуғ​вор шаҳарга (Москва-А.Э.) кўп сонли маҳаллий ва чет эллик савдогарлар келиб кета​ди​лар. Улар узоқ Туркия, Татария, Эрон, Туркман ва Қабардин ўлкала​ридан турли савдо молларини олиб келадилар” [1, с. 136].
Бухоролик савдогарларнинг  Россиянинг турли шаҳарларидаги  савдо-сотиқ ишларидаги моҳирликларини бу шаҳарга ташриф буюрган европалик сайёҳлар ўз кундаликларида уларни эслаб ўтадилар. 1526 йилда Москвада бўлган герман императорининг элчиси, “Москва ишлари ҳақида ахборот” асарининг муаллифи Сигизмунд Герберштейн Татариядан Москвага эгар-жабдуқ, кийим-кечак, тери, яширинча тарзда қурол-аслаҳа ва темир олиб келиниши ҳақида маълумот берган [2, с. 25]. Немис саёҳатчиси Лерберг XVII асрда бухороликларнинг Тара, Томск ва Тобльскдаги савдо фаолиятлари ва улар келтирган моллар ҳақида эслаб ўтса, Сигизмунд Герберштейн бухоролик савдогарларни Москвада кўрганлиги қайд этган [3, с. 9].     

 XVIII асрда Россияда фаолият олиб борган немис савдогари Иоан фон Шведеннинг маълумотларига  кўра, Каспий денгизининг нариги томонида жой​лашган Татарияда Эрон юнгига ўхшаган юқори сифатли юнг тайёр​лай​диган мамлакат жойлашган [4, с. 171]. Ўрта Осиё ипагининг Россия бозорларидаги шуҳрати туфайли унга  Европа бозорларида ҳам талаб юқори бўлган. Ўрта Осиё ипаги асосан Кавказорти транзит савдо йўли орқали Европага чиқа​рилган. Шунингдек, Нўғайлар ортида Каспий денгизи бўйларида яшовчи қал​миқ ва чиғатой татарларидан, шунингдек, яшил қалпоқлилардан, ипак мато​лар, юпқа газламалар Россия орқали Германия бозорларига олиб келин​ган [5, с. 22].   

XVII аср ўрталарида Сибирда бўлган хорват сайёҳи Крижанич, Ямишев кўли  ярмаркасининг аҳамиятини Россия учун бениҳоя юксаклигини аниқлаб, Жунғория ва Бухоро билан савдони ривожлантириш ва Ҳиндистонга Бухоро орқали савдо йўлини очиш режасини ўртага ташлаган [6, с. 43]. Бу режа асосида шимоли-шарқий йўлда ҳам денгиз савдосига алоҳида эътибор берилган эди. Аммо, режа Волга-Каспий сув йўли фаолиятига салбий таъсир этиши мумкин эди. 
Шунингдек, Румин сайёҳи Никола Спафарийнинг маълумотига кўра, Ир​тиш даёсидан 5 вёрст масофада жойлашган Ямишев ярмаркасида қалмиқлар, бухороликлар ва татарлар рус савдогарлари билан отлар, кўп миқдорда хитой моллари билан савдо-сотиқ олиб борганлар.

Россия давлати  ўзининг иқтисодий манфаатларини Ўрта Осиёнинг бой иқтисодий имкониятлари ҳисобига кенгайтриш ниятида ўлкага кўплаб сав​до​гарлар ва сайёҳларни жўнатиб турган. Бундай вакилларга биринчи навбатда, Ўрта Осиёдаги сиёсий ва иқтисодий ҳолатни ўрганиш муҳим вазифа сифатида белгиланган. 
1750 йилда Оренбургдан Бухоро ва Хивага савдо иши билан келган Шарип Бекментьев хонликларда савдо муносабатларини аҳволи ҳақида маъ​лу​мот берган. Ш. Бекментьев Бухоро ва Хивага келган даврда ҳар икки мам​лакат эндигина Нодиршоҳ зулмидан озод бўлган давр бўлиб,  Мовароуннаҳр Эронга қарам бўлган даврда Нодиршоҳ томонидан кўп йиллик солиқларни юки аҳоли ҳаётини қийинлаштириб қўйган эди. Шу сабабдан мамла​кат​лар​нинг савдо ва ҳунармандчилик ишлаб чиқариш муносабатлари таназзулга юз тутган эди. Савдогар Ш. Бекментьев Хивада фақат жума куни бозор бўлган​ли​ги ва аҳолини унинг савдо молларига эҳтиёжи бўлмаганлиги сабабли Хи​ва​да ҳеч нарса сота олмаганлигини ёзиб қолдирган.  
Бухорода эса, ўзаро тахт учун курашлар туфайли мамлакат иқтисо​диётига бу даврда ҳукумат томонидан беэътиборсизлик мавжуд эди. Аммо, Ш. Бек​ментьев Бухорода бозор кунларининг кўплиги ва  бозорларнинг хари​дор​лар билан гавжумлиги сабабали савдо молларини қарзга ва зиёнига бўлсада,  сота олган [2, с. 45].

Россия давлати саноатининг юксалиши натижасида ишлаб чиқарилган молларни сотиш учун бозорлар талаб қилган. Европа бозорларида сифат жиҳатидан Европа савдо маҳсулотлари билан рақобатлаша олмайдиган рус маҳсулотларини сотиш учун энг қулай бозорлар Ўрта Осиё бозорлари эди. Шу сабабдан рус ҳукумати Ўрта Осиёни  ўрганиш ишларига жидий эътибор бера бошлаган.  
Ф. Негри миссиясига (1820–1822) инструкция бўйича Ўрта Осиёнинг табиий ресурслари, уларни бошқараётган хонлари, уларнинг ўзаро муноса​бат​лари, шунингдек, Афғонистон, Эрон, Усмонийлар империяси билан муно​са​батлари, бу ўлкалар ва шимолий Ҳиндистондаги сиёсий ҳолат, Сирдарё ва Амударёда савдо кемаларини сузиш имкониятларини ўрганиш, энг асосийси, бу ўлкаларда  Европанинг қандай савдо маҳсулотлари бор ва улар қайси йўл билан бу ерган олиб келинишини аниқлаш юклатилган эди [7, с. 67]. Миссия ўз иши​ни яхши уддалаб, Ўрта Осиё ҳақидаги мукаммал маълумотлар тўплай олган. Миссия таркибида бўлган француз олими Е. К. Мейендорф Бухоро мамла​ка​ти​нинг аҳолиси, машғулоти, ташқи ва ички савдоси ҳақида маълумотлар тўплаб, мукаммал ва қимматли асар ёзган. 
Россиянинг Шарқ ва Ғарб ўртасидаги савдода воситачилик ролининг ортишида мамлакат ҳудудидаги ярмаркалар муҳим омил сифатида хизмат қилган. Бу ярмаркалар мамлакатнинг турли бурчакларида фаолият юритиб, географик жиҳатдан катта ҳудудни эгаллаган Россия давлатига ҳудудий ишлаб чиқариш  сифатларига қараб, Шарқ ва Ғарб савдо маҳсулотлари кириб келишини таъминлаган. Шу сабабдан Россиянинг шарқий минтақаларида жойлашган ярмаркаларда  кўпроқ шарқ молларини учратиш мумкин бўлган.  Баъзан ғарб моллари савдоси ҳам салмоқли ўрин эгаллаган. XVII асрга келиб, Россия, Бухоро ва Хитой маҳсулотлари олди-сотдиси қилинадиган Ирбит ярмаркасида Европа ва Осиё мамлакатларида қандай савдо маҳулоти ишлаб чиқарилган бўлса, уларнинг барчасини топиш мумкин бўлган [8, с.14].    


Шарқ ва Ғарб ўртасидаги даллоллик ва транзит савдодан фойда олган руслар Ғарбий Европага шарқ шойи газламаларини рус газламаси сифатида сотар эдилар [9, б.28]. Чунки, Европага шарқ халқлари томонидан таклиф этилган  моллар фақат руслар воситачилиги орқали уларга етиб борган. Ҳатто, Европага етказилган моллар руслар сотадиган нархдан паст бўлган вазиятда ҳам, европаликлар Россияга келиб шу ерда савдо қилишни афзал кўрганлар. 

 Ўрта Осиё савдогарларининг Россия орқали европалик савдогарлар билан бевосита ва билвосита савдо алоқалари Россия давлатининг Шарқ ва Ғарбдаги таъсири кучайишига хизмат қилган. Шунингдек, Ўрта Осиёнинг бой иқтисодий имкониятлари Россиянинг кейинги ташқи сиёсати йўналишини белгилаб берган.  

